
Kirish. Fotih Sulton Mehmet davri olimi Musannifak 804/1401-yilda tugʻilgan. Uning 

tugʻilgan diyori sifatida bugungi Eron hududiga qarashli Bistom viloyatining Shohrud qishlogʻi 

koʻrsatiladi. Musannifak sulola jihatidan mashhur ashʼariy olimi Faxr ad-din ar-Roziyning (vaf. 

606/1209-y.) avlodlaridan hisoblanadi. Qoʻlyozmalarda uning nisbasi ash-Shorudiy al-

Bistomiy shaklida ham keladi.  

Adabiyotlar tahlili va metodologiya. Musannifak sakkiz yoshligida ilm tahsili uchun 

akasi bilan birga Hirotga kelgan. U yerda arab tili ilmini Taftozoniyning talabasi Jalol ad-din 

mailto:znajmiddinov@yandex.ru

Yusuf Avbahiy, uning talabasi Qutb ad-din Ahmad ibn Muhammad al-Haraviydan oʻrgandi. 

Shofiiy fiqhini Abd al-Aziz al-Abhariydan, hanafiy fiqhini esa Fasih ad-din Muhammad ibn 

Muhammad qoʻlida taʼlim oldi. 842/1438-yilda Hirotdan Anatoliyaga qaytib keldi va Konyada 

mudarrislik qila boshladi. Fors tilida “Kichik avtor” maʼnosini bildiruvchi Musannifak nomini 

olishiga sabab uning bolalik chogʻidan kitob yozishga boʻlgan qiziqishidir. 

Musannifakning fiqh ilmiga doir uch asari bizgacha yetib kelgan. Ulardan birinchisi 

“Hidoya”ga sharh boʻlib, bugungacha yetib bir nusxasi maʼlum (Esad Efendi, nr. 637). 

Qoʻlyozmaning titul varagʻida “ حاشيه هدايه لمولانا شيخ علي الشهير بالمصنفك المدفون بقرب تربة أبي أيوب الأنصاري

 Musannifak ismi bilan mashhur mavlono shayx Ali qalamiga mansub) ”رضي الله عنه ربّه الملك الباري

Hidoya sharhi. Abu Ayyub al-Ansoriy qabriga yaqin yerga dafn qilingan. “Malik” va “boriy” 

sifatlariga ega Alloh undan rozi boʻlsin!) jumlasi oʻrin olgan. Asar  الحمد لله الذي نوّر معالم الشرع بأنوار

 Shariatni bildirib turuvchi belgilarni kitob nurlari bilan nurlantirgan Allohga hamd) الكتاب

boʻlsin!) iborasi bilan boshlanadi. Sharh muallifi kirish qismida fiqh ilmining ahamiyatiga 

toʻxtalib oʻtar ekan, “Insonning barcha aʼzolar bir boʻlib soʻzlaganida ham fiqh ilmining asl 

mohiyatiga yeta olmasligini” aytadi.[1: varaq 2b]   

Muhokama. Arab tili boʻyicha chuqur bilimga ega Musannifakka koʻra, bu ilm orqali 

Alloh bandalarga sharʼiy masalalarning nozik jihatlarini bilishni nasib etgan. Musannifak ham 

“Hidoya” sharhida halol va haromni tushuntira olgani uchun shukr izhor qilgan.  

“Hidoya” sharhida islom shariatiga yordamchi boʻlish nasib boʻlgan Oʻrta Osiyo faqihlari 

shaxsiyati quyidagicha baholangan: 

“Men [bolalik chogʻimdan boshlab] doim ikki oyoqda mahkam oʻtirgan holda oʻz 

diqqatimni fiqh kitoblarini mutolaa qilish hamda sharʼiy fatvolarni anglashga qaratdim. 

Xususan, hanafiy mazhabining rasmiy maqomga ega boʻlishiga hissa qoʻshgan shayx al-islom va 

“ulamolar ustuni” (qudvat al-ulamo) Margʻinoniyning “Hidoya”sini bu maqsadga erishish uchun 

asosiy manba sifatida tanlab oldim. [“Hidoya”] asaridagi ilmiy bahslarni kamchiliksiz anglash 

uchun butun gʻayratimni sarfladim va mazmunni anglash uchun qayta-qayta koʻzdan 

kechirdim. Soʻngra soʻzimni xossatan fiqhiy ixtiloflar voqe boʻlgan oʻrinlarga, bir mazhabga 

yopishib olingan (taassub) joylarga va shofiiylar hamda hanafiylar oʻrtasida chiqqan ixtilof 

masalalarda qoʻllanilgan dalillar bilan birga yozgan holda tushuntirdim.” [1: varaq 3a] 

Islomning ilk asrlarida yashagan ulamolarni tanqid qilish dinga zarar yetkazishi 

mumkinligini bildirgan Musannifak bunday yondashuvga mutlaqo qarshi ekanligini aytadi. 

Klassik davr mujtahidlarining barchalari Abu Hanifa boshliq toʻrt mazhab asoschilaridan 

masala oʻrganishdan xijolat qilmaganlari, bu orqali esa ularning ilm nuridan bahramand 

boʻlganliklarini aytadi.  

Musannifak oʻz sharhida tegishli oʻrinlarda shariat, fiqh va ijtihodga taalluqli atamalarga 

izoh beradi. Jumladan, Xuroson va Movarounnahr faqihlari oʻrtasida koʻp ixtilof qilingan 

mavzulardan biri – “ijtihodda toʻgʻri yechimni topish” mavzusini muhokama qilgan. Muayyan 

mujtahid biror masalada toʻgʻri javobni topgan (musib) yoki xato qilgan (muxtiʼ) boʻlishi 

haqidagi fikrga u quyidagicha izoh bergan: 

“Hanafiy va shofiiy faqihlarining yakdil fikriga koʻra, mujtahid oʻz ijtihodi soʻngida xato 

qilgani aniqlashadi yoki toʻgʻri javobni topgan boʻlishi mumkin. Ashʼariy ulamolari, qozi 

Boqilloniy, Gʻazoliy, Muzaniy va muʼtaziliylarning koʻpchiligi esa “Har bir mujtahid albatta 

haqiqatni topgan boʻladi (kullu mujtahid musib)”, degan fikrdadirlar.  



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/3 (5) – 2025  

 

11 

Bundan quyida xulosa chiqadi: haqiqat bitta boʻlishi ham mumkin, bir nechta boʻlishi 

ham mumkin. “Haqiqat yagonadir”, degan faqihlar mujtahid xato yoki toʻgʻri fikrni aytgan 

boʻlishi mumkinligini bayon qildilar. “Haqiqat bir nechta boʻlishi mumkin”, degan ulamolar esa 

mujtahid har qanday holatda haq fikrdan birini aytishini ilgari suradilar.  

Faxr al-islom [al-Pazdaviy] aytadi: haqiqat yagonadir.  

Agar soʻrasalarki, “Abu Hanifa haqning bitta ekanini aytadi, lekin ayni paytda har bir 

mujtahid toʻgʻri javobni aytganini ham bayon qilgan!?” Ularga shunday javob beriladi: Abu 

Hanifadan keyingi avlod ulamolari ustozlarining bu soʻzini taʼvil etdilar. Aslida u kishi 

“Ijtihodning boshlanishida toʻgʻri fikrni aytgan olim ijtihod soʻngida xato qilishi mumkin”, 

demoqchi edi. Demak, ijtihodning avvali va oxirida toʻgʻri fikrga borgan boʻlsa ikkita savob, 

soʻngida xato natijaga erishgan boʻlsa esa avvalida toʻgʻri boshlagani uchun bir savob oladi.  

Abu Zayd ad-Dabusiyga koʻra esa, Abu Hanifa soʻzining maʼnosi shunday: “Mujtahid olim 

ijtihod amalining oʻzi bilangina savobga erishadi.” [1: varaq 26a-b] 

Musannifakning boshqa fikri esa hanafiy mazhabida bagʻrikenglik gʻoyalari keng targʻib 

qilinganiga boshqa misol boʻladi: “Biz [fiqhiy] mazhabimizni toʻgʻri deb bilamiz, biroq Alloh 

nazdida xato boʻlish ehtimoli ham bor. [Fiqhdagi] muxoliflarimizning mazhabi xatodir, biroq 

aslida ularniki toʻgʻri boʻlish ehtimoli ham bor. 

Aqidaviy mavzulardagi esa faqat biz toʻgʻri deb bilgan narsalar haqdir. Botil esa 

munozara jarayonida biz undan ustun boʻlganimizdir.” [1: varaq 26b] 

“Ilm oʻqimagan kishi bir masalada hanafiy mazhabiga, boshqa safar esa ikkinchi mazhab 

imomining fiqhiy qarashlarini olishi joiz emas. Toʻgʻri deb bilganimiz hanafiy mazhabidagi 

qarashni tashlab, xato deb bilganimiz boshqa mazhab qarashlarini olish toʻgʻri emas.  

Jumladan, Imom al-haramayn har bir musulmon qatʼiyan biror mazhabga bogʻliq boʻlishi 

lozimligini aytgan va turli mazhablarga amal qilish joiz emasligini soʻzlaydi. 

Aslida, bugungi kundagi ixtilofli masalalar islomning ilk davrida sahobiylar va tobiʼin 

orasida turli yechimga borilgan mavzular edi. Sahobiylar oʻrtasida ixtilofli masalalar paydo 

boʻlib tura edi, lekin ular bir-birlarini ilmsizlikda ayblamas edilar. Sahobiylar ixtilofni joiz deb 

bildilar.  

Tobiʼinlar davriga kelib esa ixtilof joiz emas, deb hisoblana boshlandi.” [1: varaq 32a] 

“Hidoya”dan “Islom ulamolart fiqhiy masalalarni yuksak va batafsil shaklda izohladilar” 

soʻzini iqtibos keltirgan Musannifak bu jumla Margʻinoniyning yuksak ilmiy salohiyatidan darak 

beradi, deb baholaydi. “Nihoya” va boshqa sharhlardan iqtibos keltirgan muallif Margʻinoniy 

fikriga qarshi chiqqan mualliflar qarashi notoʻgʻri ekanini bildiradi hamda Abu Hanifaning 

ibodat masalalariga taalluqli oʻttiz sakkiz ming, muomalotga tegishli esa qirq besh ming fiqhiy 

qoidalarni ishlab chiqqanini aytadi.[2: 183]  

Musannifak fiqhiy mavzular ichida tahoratni kengroq muhokama qilgan. Oyatlarning 

zohiriy maʼnosiga suyanadigan boʻlsak, u holda oʻtirib tahorat qilish joiz emasligi, oʻtirib tahorat 

qilgan kishi namoz oʻqishdan oldin (iza qumtum ila-s-salot) tik turgan holda qaytadan tahorat 

olishi lozim boʻladi. Musannifak oyatlarning zohiriy maʼnosiga bu kabi suyanishni “Ochiqcha 

notoʻgʻri fikrdir” deya izohlaydi. [1: varaq 59a] Qoʻlyozmada Saraxsiyga nisbat berilgan bu 

qarash aslida “Mabsut”da Saraxsiyning emas, balki zohiriy mazhabiga (asʼhob az-zavohir) 

mansub, deb keltirilgan. 

“Sharh al-Hidoya”da Zamaxshariy, Saraxsiy, Faxr al-islom, Abu Zayd ad-Dabusiy, Sohib 

“al-Kofiy” (Marvaziy), Nasafiy ismlari uchraydi. Nasafiylardan qaysi biri ekani aniqlanmadi.  

Musannifakning ikkinchi asari “Kitob al-hudud va-l-ahkom” fiqh adabiyoti ichida sharʼiy 

chegaralar janriga mansub boʻlgani sababli ahamiyatlidir. Asar oʻrta hajmli boʻlib, bizgacha 

sanoqli nusxada yetib kelgan. Asar muallifi uni umri poyoniga yetishiga yaqin, 873/1468-yilda 

yozib tamomlagan. “Hidoya” va “Viqoya” sharhidan soʻng yozila boshlagan bu asar haqida 

muallifning oʻzi shunday deydi:  

“Bugun zamondosh olimlarda barcha sharʼiy ilmlarda, xususan fiqhda chuqur bilim 

olishga gʻayratlari ozaygani, buning oʻrniga asossiz oldi-qochdi gaplar (qil va qol) bilan amal 

qilishga boshlaganinilar koʻrdim. Faqihlarimiz asl ilmni boy berdilar, uning oʻrniga faqat “nega, 

nima uchun?” kabi savollar bilan mashgʻul boʻlgan bir omma holiga keldilar.  

Men ular bilan munozara qilgan paytimda “nega bunday?” degan savollaridan boshqani 

uchratmayapman. Shunga qaramay ular oʻzlarini ulamo hisoblaydilar hamda salaf ustozlardan 

ayrimlarini ilmsiz hisoblab oʻz nafslari xohishi bilan fatvo bermoqdalar. Amalda esa fiqh 

ilmidagi zihor, mulk va aqd shartlari hamda boshqa asosiy masalalarini bilmasdan turib fatvo 

berish mumkin emas.  

Ular oʻz zamonasida ulamo deb qabul qilingani sababli oʻzlarini shunday hisoblaydigan 

johillardir. Biz esa bundan Allohdan panoh soʻraymiz.” [3: varaq 346a] 

Kirish qismidan soʻng muallif tahoratning tilshunoslik va fiqhiy maʼnolarini bildiradi 

hamda bu mavzuda faqihlar va tilshunoslar oʻrtasidagi farqni quyidagicha bayon qiladi: 

“Tahorat mavzusida hukm olinadigan manba Qurʼon oyatidir [Moida surasi, 6-oyat]. Bu 

oyatda esa farz ekani ochiqcha bayon qilingan jihatlar yoki mujtahidlar uchun hukm olishlarida 

ixtilof kelib chiqishi mumkin boʻlgan maxfiy jihatlar ham bor. Ochiq farz amallar qoʻl, yuz va 

oyoqni yuvish hamda boshga masʼh tortishdir. Bularni inkor qilish insonni dindan chiqaradi. 

Maxfiy jihatlarning kayfiyati ham maxfiydir. Masalan, yuzning qancha qismi yuviladi ?” [1: 

varaq 347a] 

Musannifak tahoratda yuzning qaysi qismini yuvish kerakligini izohlar ekan, 

“Hidoya”dagi “soch chiqqan joydan boshlab jagʻ ostigacha va ikki quloq yumshogʻigacha” va 

“Viqoya”da kelgan “Sochdan boshlab quloqlargacha va jagʻ ostigacha” shaklidagi ikki xil taʼrifni 

zikr qiladi. Biroq, mazkur taʼriflar fiqhiy masalani toʻla yoritmaganini, shu sababli uni toʻlaroq 

izohlashni maqsad qilganini aytadi: 

“Uzunligi soch tugagan yerdan boshlab jagʻ ostigacha; kenligi esa bir quloq 

yumshogʻigacha davom etadigan tana qismidir. Yuzning toʻrt tomondan belgilangan qismi 

shundaydir. Bu eng toʻgʻri taʼrifdir.” Ayni paytda, bu fiqhiy xulosaga qoʻshilmaydigan insonlar 

ham boʻlishi mumkinligini nazardan soqit qilmagan muallif “Bu xususda boshqa izohlar ham 

bor. Biz ularni “Viqoya” va “Hidoya”ga yozgan sharhlarimizda zikr qilganmiz. Xohlovchilar 

ularga murojaat etishlari mumkin” shaklida izoh bergan.  

Musannifak “al-Hudud va-l-ahkom” yozishda oʻz qalamiga mansub “Hidoya” va “Viqoya” 

sharhlaridan hamda “an-Nihoya”, “az-Zaxira al-burhoniyya” kabi Oʻrta Osiyo faqihlari 

asarlaridan foydalangan. Bundan maʼlum boʻladiki,  

“Sharh al-Viqoya” Musannifak tomonidan taʼlif etilgan uchinchi fiqhiy asardir. Mazkur 

sharh “Sharh al-Hidoya” yozib boʻlingach, 839/1435-yildi Hirotda yozib tamomlangan. Ushbu 

sharhning Turkiya kutubxonalarida oʻn toʻrtta nusxasi aniqlangan boʻlib, ulardan toʻqqiztasi 

Sulaymoniya kutubxonasi fondlarida saqlanadi. Asarning Sulaymoniya kutubxonasi Rashid 

afandi (Reşid Efendi) boʻlimida 228 va 229 raqamlari ostida saqlanuvchi qoʻlyozmalari qadimiy 

nusxalardan boʻlib, 967/1559-yilda koʻchirilgan. Musannifak “Viqoya”ning muqaddima qismini 

besh bet hajmida batafsil sharhlagan. 

Natijalar. Asar muqaddimasida fiqh va fatvo berish ilmlarining ahamiyatiga urgʻu 

bergan muallif yoshlik vaqti “Viqoya”ni sinchiklab oʻrganish va anglashga baxshida qilgani 

hamda uzoq yillik mashaqqatli mehnat natijasida bunga muvaffaq boʻlganini aytadi. 

Muqaddimada kitobning “taassub” (hanafiy mazhabiga yopishib olish) va millatchilik 

(asabiyya)dan uzoq boʻlishga harakat qilib yozilgani taʼkidlagan. Oldingi asarlar kabi “Sharh al-

Viqoya”da ham Oʻrta Osiyo olimlariga koʻplab iqtiboslar uchraydi. 

“Sharh al-Hidoya”dagi kabi “Sharh al-Viqoya”da ham tahorat mavzusi kengroq 

muhokama qilingan. Muallif tahoratning farzligi haqidagi  oyatda “namozga tursangizlar” 

iborasini “namozga turishni xohlasangiz” shaklida tushunish lozimligini aytadi va bu masalada 

hanafiylar yoki shofiiylar oʻrtasida biror ixtilof boʻlmaganini yozadi. 

Xulosa. Musannifak asarlarini oʻrganish orqali Oʻrta Osiyo fiqh anʼanalarining Xuroson 

hududlarida tarqalgani haqida aniq maʼlumotlarga ega boʻlish mumkin. Boʻlgʻusi tadqiqotlarda 

XV asrda har ikki hududda yashagan faqihlari faoliyati va asarlarini kompleks tarzda oʻrganish 

koʻproq ilmiy natijalar beradi.  

